
  

 

 

 

ᐱᕙᓪᓕᐊᔪᑦ ᑐᓴᕋᑦᓴᑦ 

ᓴᖅᑭᖅᑕᐅᑦᓴᐅᑎᒋᒋᐊᓕᒃ 

ᒥᓂᔅᑕ ᐱᒋᐊᖅᑎᑦᓯᔪᖅ ᓄᖅᑲᖓᑲᐃᓐᓇᖅᑎᑦᓯᓂᕐᒥᒃ ᕿᑭᖅᑖᓗᒻᒥ 

ᑐᑦᑐᓯᐅᕈᓐᓇᓂᕐᒥᒃ 
 

ᐃᖃᓗᐃᑦ, ᓄᓇᕗᑦ (ᑎᓯᐱᕆ 19, 2014) - ᓄᓇᕗᑦ ᒐᕙᒪᒃᑯᖏᑦ ᐅᓪᓗᒥ ᓇᓗᓇᐃᖅᓯᖅᑲᐅᔪᑦ 

ᓄᖅᑲᖓᑎᑦᓯᑲᐃᓐᓇᕐᓂᐊᓕᕐᖓᑕ ᑐᑦᑐᒍᓐᓇᓂᕐᒥᒃ ᕿᑭᖅᑖᓗᒻᒥ ᐱᒋᐊᕐᓗᓂ ᔭᓐᓄᐊᓕ 1, 2015. 2014-ᖑᑎᓪᓗᒍ, 

ᐊᕙᑎᓕᕆᔨᒃᑯᑦ ᖃᖓᑕᔫᒃᑯᑦ ᓈᓴᐃᓚᐅᕐᖓᑕ ᐊᑕᖏᖅᑐᒋᑦ ᕿᑭᖅᑖᓗᒻᒥ ᑐᑦᑐᖏᓐᓂᒃ. ᐊᑕᖏᖅᑐᒋᑦ 

ᕿᒥᕐᕈᔭᐅᑦᓯᐊᓚᐅᖅᑎᓪᓗᒋᑦ, ᓴᖅᑭᖅᑕᐅᓯᒪᔪᑦ ᓈᓴᖅᑕᒥᓃᑦ ᓇᓗᓇᐃᕈᑕᐅᓯᒪᔪᑦ 5,000-ᕈᔫᓂᖏᓐᓂᒃ ᑐᑦᑐᐃᑦ 

ᕿᑭᖅᑖᓗᒻᒥ. 90-ᒥᒃ 95 ᐳᓴᓐᑎᖏᓐᓄᑦ ᖃᑦᓰᓐᓇᕈᕆᐊᖅᓯᒪᔪᑦ 1990-ᖏᓐᓂ ᖃᑦᓯᐅᓚᐅᕐᓂᖏᓐᓂᒃ. 

“ᖃᑦᓰᓐᓇᐅᓗᐊᕐᓂᖏᑦ ᑕᐃᒫᑦᓴᐃᓐᓇᐅᓂᕋᖅᑕᐅᔪᑦ ᕿᑭᖅᑖᓗᒻᒥ ᐊᖑᓇᓱᑦᑎᖏᑕ ᐅᖃᐅᓯᕆᕙᑦᑕᖏᓐᓂᒃ,” 

ᐅᖃᖅᓯᒪᔪᖅ ᔮᓂ ᒪᐃᒃ, ᒥᓂᔅᑕ ᐊᕙᑎᓕᕆᔨᒃᑯᓐᓄᑦ. “ᑕᒪᓐᓇ ᑐᐊᕕᕐᓇᖅᑑᓕᕐᖓᑦ, ᓄᓇᕗᒻᒥᓗ ᒐᕙᒪᒃᑯᖏᑦ 

ᕿᓚᒥᐅᔪᒃᑯᑦ ᖃᓄᐃᓕᒋᐊᕈᑎᖃᖅᑐᑦ ᓄᖑᓗᐊᓕᖁᓇᒋᑦ ᕿᑭᖅᑖᓗᒻᒥ ᑐᑦᑐᖏᑦ. ᑲᑐᔾᔨᓗᑕ ᑕᒪᑐᒥᖓ 

ᐱᓕᕆᐊᑦᓴᖃᖅᑐᒍᑦ, ᐱᓕᕆᖃᑎᖃᖅᑐᑕᓗ ᐊᐅᓚᑦᓯᔨᐅᖃᑎᑦᑎᓐᓂᒃ, ᐊᖑᓇᓱᑦᑎᓐᓂᒃ ᓄᓇᓕᓐᓂᓪᓗ 

ᐸᕐᓇᐅᑎᓕᐅᕈᒪᓪᓗᑕ ᐊᑯᓂᐅᔪᒧᑦ ᐱᑕᖃᐃᓐᓇᕈᓐᓇᖁᓪᓗᒋᑦ ᕿᑭᖅᑖᓗᒻᒥ ᑐᑦᑐᐃᑦ ᑭᖑᕚᑦᓴᑎᓐᓄᑦ.” 

ᓄᖅᑲᖓᑎᑦᓯᑲᐃᓐᓇᕐᓂᖅ ᐊᑕᓂᐊᖅᑐᖅ ᐊᓯᐊᒍᑦ ᓇᓗᓇᐃᖅᑕᐅᓚᐅᙱᓐᓂᖓᓂ. ᐊᑯᓂᐅᔪᒧᑦ 

ᓄᖑᓗᐊᑦᑕᐃᓕᑎᑦᓯᓂᕐᒧᑦ ᖃᓄᐃᓕᒋᐊᕈᑎᐅᔪᑦ ᐋᖅᑭᑦᓱᖅᑕᐅᔪᑦ ᒪᓕᑦᑐᒋᑦ ᐆᒪᔪᓕᕆᓂᕐᒧᑦ ᐊᐅᓚᑦᓯᔨᐅᖃᑎᒌᑦ 

ᐱᓕᕆᔾᔪᓯᖏᑦ ᓇᓗᓇᐃᖅᑕᐅᓯᒪᔪᑦ ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᖏᓐᓂ. 

“ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ, ᐃᑉᐱᒍᓱᑦᓯᐊᕐᓂᖅ ᑲᒪᑦᓯᐊᕐᓂᕐᓗ ᓄᓇᒥᒃ, ᓂᕐᔪᑎᓂᒃ ᐊᕙᑎᑦᑎᓂᓪᓗ, 

ᐱᒻᒪᕆᐅᓂᖅᐹᖑᔪᖅ ᐱᖅᑯᓯᑐᖃᑦᑎᓐᓂ ᓱᓕᔪᕆᔭᑦᑎᓐᓂᒃ ᖃᐅᔨᒪᓂᑦᑎᓂᓪᓗ. ᐃᓄᐃᑦ ᐃᑉᐱᒍᓱᑦᓯᐊᖏᓐᓇᖅᓯᒪᔪᑦ 

ᑐᑦᑐᐃᑦ ᖃᓄᐃᒍᓯᖏᓐᓂᒃ, ᖄᒃᑲᓐᓂᖓᒍᓪᓗ ᐊᑦᓱᕈᕐᓇᖅᑐᒃᑰᕈᑎᖃᓕᕋᑦᑕ ᐊᑐᖅᑕᐅᖃᑦᑕᓕᖅᑎᓪᓗᒋᑦ 

ᐅᓪᓗᒥᓯᐅᑎᐅᔪᑦ ᓱᓇᒃᑯᑖᑦ ᓄᓇᒥ,” ᐅᖃᖅᓯᒪᔪᖅ ᒥᓂᔅᑕ ᒪᐃᒃ. “ᒪᓕᑦᓯᐊᕆᐊᖃᕐᓂᖅ ᓄᖅᑲᖓᑎᑦᓯᑲᐃᓐᓇᕐᓂᐅᔪᒥᒃ 

ᒪᓕᑦᑕᐅᓪᓚᕆᒋᐊᖃᕐᓂᐊᖅᑐᖅ ᕿᑭᖅᑖᓗᒻᒥ ᑐᑦᑐᐃᑦ ᐊᒥᓱᕐᖑᕆᐊᒃᑲᓐᓂᕈᓐᓇᖁᓪᓗᒋᑦ.” 

ᒪᓕᑦᑐᒍ ᐃᓚᖓᓂ 5.3.24 ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᓂ, “ᑐᐊᕕᕐᓇᖅᑑᑎᓪᓗᒍ 

ᐊᔾᔨᐅᙱᑦᑐᒃᑰᖅᑎᓪᓗᒋᓪᓗ” ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᓇᓖᕌᕈᑎᖃᕈᓐᓇᖅᑐᖅ ᐃᓱᒪᓕᐅᕈᑎᖃᑲᐃᓐᓇᕈᓐᓇᓂᕐᒧᑦ 

ᐋᖅᑭᒋᐊᖅᓯᓗᓂ ᐊᖑᓇᓱᒍᓐᓇᕐᓂᐅᔪᓂᒃ, ᒪᓕᑦᓯᐊᖅᑐᓂᓗ ᐱᖁᔨᕗᖔᕈᑎᓕᐊᖑᓚᐅᖅᑐᒧᑦ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᑎᓯᐱᕆ 2014 ᑲᑎᒪᓚᐅᖅᑎᓪᓗᒋᑦ. 

 
### 

 

ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᑦᓴᖅ: 



ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca.  

News releases are available in Inuktitut, English, Inuinnaqtun and French on www.gov.nu.ca.  
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca.  
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

ᔮᔅᒦᓇ ᐱᐸ 

ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ ᓯᕗᓕᖅᑎ ᐲᑕ ᑕᑉᑑᓇᒧᑦ 

ᑭᖑᓂᑦᑎᓐᓂ ᖃᓄᐃᓕᐅᕈᑕᐅᓯᒪᔪᑦ 

ᐃᐳᕈ 2014 ᖃᖓᑕᔫᒃᑯᑦ ᓈᓴᐃᓚᐅᖅᑐᑦ ᐊᑕᖏᖅᑐᒍ ᕿᑭᖅᑖᓗᓕᒫᖅ ᑐᑦᑐᓂᒃ ᖃᑦᓯᐅᒐᓚᐅᓱᕆᔭᐅᓕᕐᒪᖔᑕ 

ᓇᓗᓇᐃᖅᑕᐅᓯᒪᔪᖅ ᐊᑯᓐᓂᖓᓃᓐᓂᖏᓐᓂᒃ 3,462 ᐊᒻᒪᓗ 6,250 ᑐᑦᑐᐃᑦ ᕿᑭᖅᑖᓗᒻᒥ, ᑲᑕᑉᐹᓪᓕᖅᓯᒪᔪᑦ 90-95 

ᐳᓴᓐᑎᖏᓐᓂᒃ 1990-ᖏᓐᓂ ᐊᒥᓲᓂᖃᓚᐅᖅᑐᑦ 120,000-330,000-ᕈᔪᓐᓂᒃ. 

ᓇᐹᖅᑐᖃᙱᑦᑐᒥ ᑐᑦᑐᐃᑦ, ᑕᐃᒫᑦᓴᐃᓐᓇᖅ ᕿᑭᖅᑖᓗᒻᒦᑦᑐᑎᑐᑦ, ᐊᕐᕌᒍᐃᑦ ᓈᒐᐃᒻᒪᑕ ᐊᓯᔾᔨᕋᔪᓐᓂᖃᖅᐸᑦᑐᑦ ᖃᑦᓯᐅᓂᖏᑦ 

ᐊᕐᕌᒍᐃᑦ 50-90 ᓈᒐᐃᒻᒪᑕ, ᑖᒃᑯᐊ ᖃᑦᓯᐅᓕᕐᓂᖏᑦ ᖃᑦᓰᓐᓇᐅᓗᐊᖅᑐᒻᒪᕆᐊᓗᐃᑦ. ᐃᒫᒃ ᑐᑭᓕᒃ ᕿᑭᖅᑖᓗᒻᒥ ᑐᑦᑐᖏᑦ 

ᐅᓗᕆᐊᓇᖅᑐᒦᓕᖅᑐᑦ ᓄᖑᓪᓚᕆᒐᔭᕐᓂᖏᓐᓂᒃ, ᐱᓗᐊᖅᑐᒥ ᕿᑭᖅᑖᓘᑉ ᐅᐊᓐᓇᖓᓂ ᑲᑎᓕᒫᖅᑐᒋᑦ ᐊᑯᓐᓂᖓᓃᓐᓂᕋᖅᑕᐅᔪᑦ 

159-622 ᑐᑦᑐᐃᑦ. 

ᐃᓚᖏᑦ ᐱᔾᔪᑕᐅᑐᐃᓐᓇᕆᐊᓖᑦ ᑲᑕᑦᓯᒪᓂᖏᓐᓄᑦ ᖃᑦᓯᐅᓂᖏᑕ: 

 ᓂᕆᔭᑦᓴᒥᓐᓂᒃ ᓄᖑᑦᓯᓕᖅᑐᑦ, ᐱᔾᔪᑎᐅᒐᔪᓐᓂᖅᐹᖑᕙᑦᑐᖅ ᖃᑦᓯᐅᓂᖏᑦ ᑲᑕᖃᑦᑕᕐᓂᖏᑕ. ᑐᑦᑐᐃᑦ 

ᐊᒥᓲᓗᐊᙳᐊᖅᑎᓪᓗᒋᑦ ᐊᒥᓱᕐᖑᐸᓪᓕᐊᑎᓪᓗᒋᓪᓗ, ᓂᕆᕙᒻᒪᑕ ᐱᕈᖅᑐᓂᒃ ᐱᕈᒃᑲᓐᓂᕈᓐᓇᖅᓯᓚᐅᖅᑎᓐᓇᒋᑦ. ᖃᑦᓯᐅᓂᖏᑦ 

ᑐᑦᑐᐃᑦ ᐊᒥᓲᓗᐊᓕᖅᑐᑎᒃ ᓂᕆᔭᑦᓴᖃᕈᓐᓃᖅᐸᑦᑐᑦ, ᖃᑦᓯᐅᓂᖏᑦ ᑲᑕᓕᖅᑐᑎᒃ. 

 ᐃᓄᖃᖅᑎᒋᓂᖏᑦ ᐊᒥᓱᕐᖑᐸᓪᓕᐊᑎᓪᓗᒋᑦ ᐊᒥᓲᓂᖅᓴᓂᒃ ᑐᑦᑐᖃᑦᑕᕆᐊᖃᖅᑐᑎᒃ. 

 ᐅᓪᓗᒥᐅᓕᖅᑐᖅ ᐊᔪᕐᓇᙱᓐᓂᖅᓴᐅᓕᖅᑐᑎᒃ ᐊᖑᓇᓱᒍᓯᐅᔪᑦ ᓱᓇᒃᑯᑖᖏᓪᓗ. 

 ᐊᖑᓇᓱᑦᑏᑦ ᐅᖓᓯᓐᓂᖅᓴᓄᑦ ᑐᑦᑐᓯᐅᕆᐊᖅᐸᓕᖅᑐᑎᒃ. 

 ᐊᑦᑐᐃᓂᖃᖅᓯᒪᑐᐃᓐᓇᕆᐊᖃᕐᓂᖓ ᐅᔭᕋᕐᓂᐊᕐᓂᕐᒨᖓᕈᔪᑦᑐᐃᑦ. 

18 ᑕᖅᑭᐅᓚᐅᖅᑐᓂᒃ, ᓄᓇᕗᑦ ᒐᕙᒪᒃᑯᖏᑦ ᐱᓕᕆᖃᑎᖃᖅᓯᒪᔪᑦ ᐊᐅᓚᑦᓯᔨᐅᖃᑎᑦᑎᓐᓂᒃ, ᓄᓇᓕᓐᓂᓪᓗ, ᕿᑭᖅᑖᓗᒻᒥ 

ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ, ᐃᓐᓇᕐᓂᒃ ᖃᐅᔨᓴᖅᑎᓂᓪᓗ, ᖃᐅᔨᓇᓱᐊᖅᑐᑎᒃ ᐊᐅᓚᑦᓯᓂᕐᒧᑦ ᓇᓖᕌᕈᑎᑦᓴᓂᒃ. 

ᐅᖃᖃᑎᒌᖃᑦᑕᓚᐅᖅᑎᓪᓗᒋᑦ, ᐃᓱᒪᑦᓴᖅᓯᐅᕈᑎᖃᓚᐅᖅᑐᑎᓪᓗ ᑕᒪᒃᑯᓂᖓ ᐅᓪᓗᒥᐅᔪᖅ ᓯᕗᓂᑦᓴᑎᓐᓂᓗ, ᐊᕙᑎᓕᕆᔨᒃᑯᑦ 

ᑎᑎᕋᖅᐸᓪᓕᐊᓯᒪᓕᖅᑐᑦ ᐊᑕᖏᖅᑐᓂᒃ ᐊᐅᓚᑦᓯᓂᕐᒧᑦ ᐸᕐᓇᐅᑎᓂᒃ. 

ᓄᑖᑦ ᖃᑦᓯᐅᓱᕆᔭᐅᓂᖏᓐᓂᒃ ᓇᓚᐅᑦᓵᖅᑕᐅᓯᒪᔪᑦ ᐱᔾᔪᑎᐅᔪᑦ ᒫᓐᓇᑦᓴᐅᑎᒋ ᐊᐅᓚᑦᓯᕐᓂᒧᑦ ᖃᓄᐃᓕᒋᐊᕈᑎᖃᕐᓂᕐᒧᑦ 

ᓄᖑᑕᐅᓪᓚᑦᑖᖁᓇᒋᑦ ᕿᑭᖅᑖᓗᒻᒥ ᑐᑦᑐᖏᑦ. ᐃᓱᓕᑦᑕᕐᕕᖃᙱᑦᑐᓂᒃ ᑐᑦᑐᖃᑦᑕᐃᓐᓇᖅᑲᑕ ᖃᑦᓰᓐᓇᐅᓕᖅᑎᓪᓗᒋᑦ, 

ᐃᓱᒫᓗᓐᓇᖅᑐᒦᓕᖅᑎᓪᓗᒋᑦ ᐊᐅᓚᑦᓯᓂᕐᒧᑦ ᐸᕐᓇᐅᑎᓕᐅᖅᐸᓪᓕᐊᓂᖏᓐᓂ, ᓄᖑᓪᓚᑦᑖᑐᐃᓐᓇᕆᐊᖃᕐᖓᑕ ᑐᑦᑐᓕᒫᑦ 

ᕿᑭᖅᑖᓗᒻᒥ. 

ᐱᔾᔪᑎᖃᖅᑐᖅ ᓄᖅᑲᖓᑎᑦᓯᑲᐃᓐᓇᕐᓂᖅ ᓴᐳᒻᒥᔭᐅᖁᓪᓗᒋᑦ ᐊᒥᐊᒃᑯᖏᑦ ᑐᑦᑐᐃᑦ ᐊᒥᓱᕐᖑᕆᐊᒃᑲᓐᓂᕈᓐᓇᖁᓪᓗᒋᑦ. 

ᕿᓚᒥᑦᓴᐅᑎᒋ ᐋᖅᑭᐅᒪᔾᔪᑎᑦᓴᖃᙱᑦᑐᖅ ᑕᒪᑐᒧᖓ. ᖃᐅᔨᒪᔭᐅᙱᑦᑐᖅ ᖃᓄᑎᒋ ᐅᑎᖅᐸᓪᓕᐊᓂᐊᕐᒪᖔᑕ ᕿᑭᖅᑖᓗᒻᒥ 

ᑐᑦᑐᐃᑦ ᖃᑦᓯᐅᓂᖏᑦ. ᑭᖑᓂᐊᒍᑦ ᖃᓄᐃᓕᒋᐊᕈᑕᐅᓛᖅᑐᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᑭᒃᑯᓕᒫᑦ ᓵᖓᓐᓂ 

ᓈᓚᒋᐊᕈᑎᖃᕐᓗᑎᒃ 2015 ᐅᐱᕐᖔᖓᓂ ᕿᒥᕐᕈᒋᐊᕐᓗᑎᒃ ᐊᐅᓚᑦᓯᓂᕐᒧᑦ ᓇᓖᕌᕈᑎᑦᓴᓂᒃ ᕿᑭᖅᑖᓗᒻᒥ ᑐᑦᑐᖏᓐᓄᑦ, 

ᐃᓱᒪᑦᓴᖅᓯᐅᕈᑎᖃᕐᓗᑎᓪᓗ ᖃᓄᖅ ᐊᐅᓚᑦᓯᓂᕐᒧᑦ ᖃᓄᐃᓕᒋᐊᕈᑎᖃᒃᑲᓐᓂᕐᓂᐊᕐᒪᖔᕐᒥᒃ. 

ᐆᒪᔪᓕᕆᔨᖏᑦ ᓄᓇᕗᒻᒥ ᐱᓕᕆᖃᑎᖃᖅᑐᑦ ᓄᓇᓕᓐᓂ ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ 

ᖃᐅᔨᓴᖅᐸᓪᓕᐊᖃᑎᒋᓂᐊᖅᑐᒋᑦ ᑕᒪᑐᒥᖓ. ᓴᐳᒻᒥᔭᐅᓂᖏᑦ ᓄᖑᓗᐊᖅᑕᐃᓕᑎᑕᐅᓂᖏᓪᓗ ᕿᑭᖅᑖᓗᒻᒥ ᑐᑦᑐᐃᑦ 

ᐱᓕᕆᐊᑦᓴᕆᔭᐅᔪᖅ ᐊᑕᖏᖅᑐᒋᑦ ᓄᓇᓕᓕᒫᓄᑦ. ᐱᒋᐊᕐᓗᓂ ᔭᓐᓄᐊᓕ 1, 2015, ᑐᑦᑐᑦᑐᖃᕐᓂᖅᑲᑦ ᕿᑭᖅᑖᓗᒻᒥ 

ᖃᐅᔨᓴᖅᑕᐅᒋᐊᖃᓕᕋᔭᖅᑐᑦ ᑐᕌᑐᐃᓐᓇᕆᐊᖃᕐᓗᓂ ᐊᑭᓖᑎᑕᐅᓂᕐᒥᒃ ᐊᒻᒪᓗ/ᐅᕝᕙᓗ ᐸᓯᔭᑦᓴᕈᖅᑎᑕᐅᔪᖃᕐᓗᓂ. 


